
Hoofstuk van die dag: Matteus
10
Hy wat nie sy kruis opneem en My volg nie, is nie werd om aan
My te behoort nie. (vers 38)

Ons Christene is tog so verdraagsaam en bedagsaam teenoor alle
ander mense. Verby is die dae dat jy jou geloof aan ander

opdring,  of  dat  jy  ’n  standpunt  mag  handhaaf  dat  Jesus
Christus die enigste Weg hemel toe is. Politiek korrek is om
te sê almal is reg.
Om Jesus na te volg beteken om bereid te wees om ter wille van
jou getuienis te ly, op te vreet, die minste te wees, die
ander wang te draai. Maar dit beteken nie dat ons ruggraatlose
slaansakke in die wêreld moet wees nie. Navolging beteken dat
ons standpunt moet inneem in die wêreld, anders as die wêreld
moet wees. Jesus het nie gekom om vrede te bring nie, maar die
swaard, tweedrag tussen gelowige en ongelowige, tussen hulle
wat Hom volg en hulle wat Hom nie volg nie. Jy kan nie ’n kind
van God én ’n vriend van die wêreld wees nie. Jy kan nie ’n
skat in die hemel verwag as jou hart aan die aarde verkleef is
nie.
So, dalk moet ons die beeld van “liewe Jesus” eens en vir
altyd uit ons gedagtes ban?

